
KOMPENSATSIYANING FUQAROLIK-HUQUQIY 
TABIATIGA OID ILMIY QARASHLAR

Mamadiyev Abror Abduraxmon oʻgʻli,
Toshkent davlat yuridik universiteti

Uzluksiz taʼlim boʻlimi bosh mutaxassisi,
mustaqil izlanuvchi

Annotatsiya. Maqolada kompensatsiya institutining fuqarolik-huquqiy tabiati toʻgʻrisidagi
nazariy qarashlar tahlil qilingan. Tadqiqotning maqsadi kompensatsiya tushunchasining tarixiy
genezisi, uning zamonaviy fuqarolik huquqidagi oʻrni va ahamiyatini ochib berish, shuningdek, 
turli ilmiy yondashuvlarni qiyosiy tahlil qilishdan iborat. Muallif qiyosiy-huquqiy tahlil, nazariy
tadqiqot va huquqiy aktlarni oʻrganish metodlaridan foydalangan holda kompensatsiyaning huquqiy
tabiatiga oid uch asosiy yondashuvni: majburiyatlarni tugatish vositasi, zararni qoplash mexanizmi
va fuqarolik-huquqiy javobgarlik shakli sifatidagi talqinlarni koʻrib chiqqan. Maqolada moddiy zarar, 
maʼnaviy zarar va intellektual mulk sohasidagi kompensatsiyaning oʻziga xos xususiyatlari va huquqiy
tabiati tadqiq etilgan. Nazariy tortishuvlarning sabablari – terminologik noaniqlik, funksional koʻp
qirralik, metodologik yondashuvlar farqi, interdissiplinar xarakter va tarixiy relyativizm atro�licha koʻrib
chiqilgan. Xalqaro tajriba, jumladan, AQSH, Yevropa Ittifoqi, Rossiya, Qozogʻiston qonunchiligi hamda
sud amaliyoti tahlil qilingan. Tadqiqot natijalari shuni koʻrsatadiki, kompensatsiya instituti fuqarolik
huquqining universal instrumenti sifatida eʼtirof etilishi lozim. Muallif milliy qonunchilikni xalqaro
standartlarga muvo�iqlashtirish, kompensatsiya miqdorlarini belgilashning yagona mezonlarini ishlab
chiqish hamda sud amaliyotini umumlashtirish boʻyicha amaliy takli�lar bergan.

Kalit soʻzlar: kompensatsiya, moddiy zarar, maʼnaviy zarar, intellektual mulk, zararni qoplash, 
restitutiv funksiya, preventiv chora, satisfaksiya, daromadni qaytarish

НАУЧНЫЕ ВЗГЛЯДЫ НА ГРАЖДАНСКО-ПРАВОВУЮ ПРИРОДУ КОМПЕНСАЦИИ

Мамадиев Аброр Абдурахмон угли,
самостоятельный соискатель,

главный специалист отдела непрерывного образования
Ташкентского государственного юридического университета

Аннотация. В статье анализируются теоретические подходы к гражданско-правовой 
природе института компенсации. Целью исследования является раскрытие исторического 
генезиса понятия компенсации, определение её места и значения в современном гражданском 
праве, а также проведение сравнительного анализа различных научных взглядов. Автор, 
используя методы сравнительно-правового анализа, теоретического исследования и изучения 
правовых актов, рассматривает три основных подхода к правовой природе компенсации: 

как средства прекращения обязательств, как механизма возмещения вреда и как формы 
гражданско-правовой ответственности. В статье исследуются особенности и правовая 
природа компенсации в сфере материального вреда, морального вреда, а также в области 
интеллектуальной собственности. Причины теоретических дискуссий – терминологическая 
неопределённость, функциональная многогранность, различия в методологических подходах, 
междисциплинарный характер и исторический релятивизм – рассматриваются всесторонне. 
Проведён анализ международного опыта, включая законодательство и судебную практику 
США, Европейского союза, России и Казахстана. Результаты исследования показывают, что 
институт компенсации следует рассматривать как универсальный инструмент гражданского 
права. Автор выдвигает практические предложения по гармонизации национального 
законодательства с международными стандартами, разработке единых критериев 
определения размера компенсации, а также обобщению судебной практики.

Ключевые слова: компенсация, материальный вред, моральный вред, интеллектуальная 
собственность, возмещение вреда, реститутивная функция, превентивная мера, сатисфакция, 
возврат дохода

SCIENTIFIC VIEWS ON THE CIVIL-LEGAL NATURE OF COMPENSATION

Mamadiev Abror Abdurakhmon ugli,
Chief Specialist of the Department of Continuing Education,

Tashkent State University of Law,
Independent Researcher

Abstract. The article analyzes the theoretical views on the civil law nature of the institution 
of compensation. The purpose of the research is to reveal the historical genesis of the concept of 
compensation, its place and signi�icance in modern civil law, as well as a comparative analysis of 
various scienti�ic approaches. Using the methods of comparative legal analysis, theoretical research, 
and the study of legal acts, the author examined three main approaches to the legal nature of 
compensation: as a means of terminating obligations, a mechanism for compensation for damages, 
and a form of civil liability. The article examines the speci�ic features and legal nature of compensation 
in the �ield of material damage, moral damage, and intellectual property. The causes of theoretical 
disputes –terminological ambiguity, functional versatility, differences in methodological approaches, 
interdisciplinary nature, and historical relativism – are examined in detail. International experience, 
including the legislation and judicial practice of the USA, the European Union, Russia, and Kazakhstan, 
has been analyzed. The results of the study show that the institution of compensation should be 
recognized as a universal instrument of civil law. The author made practical proposals for bringing 
national legislation into line with international standards, developing uni�ied criteria for determining the 
amount of compensation, and summarizing judicial practice.

Keywords: compensation, material damage, moral damage, intellectual property, compensation, 
restitutive function, preventive measure, satisfaction, return of income

Kirish
Zamonaviy fuqarolik huquqida kompen-

satsiya instituti alohida ahamiyat kasb et-
moqda. Bozor iqtisodiyoti sharoitida mulkiy 
munosabatlarning rivojlanishi, intellektual 
mulk huquqlarining kengayishi va raqamli 
texnologiyalarning jadal surʼatlar bilan ri-

vojlanishi kompensatsiya mexanizmlariga 
boʻlgan ehtiyojni sezilarli darajada oshirmoq-
da. Butunjahon Intellektual Mulk Tashkiloti 
(WIPO) maʼlumotlariga koʻra, global miqyos-
da intellektual mulk obyektlariga oid arizalar 
soni soʻnggi yillarda barqaror oʻsish tenden-
siyasini koʻrsatmoqda. Xususan, 2024-yil-

da patent arizalari soni 3,7 millionga yetib, 
2023-yilga nisbatan 4,9 foizga oshgan boʻlib, 
bu intellektual mulk sohasidagi huquqiy mu-
nosabatlar va nizolar koʻlamining kengayib 
borayotganidan dalolat beradi (World Intel-
lectual Property Organization, 2025).

Kompensatsiya instituti fuqarolik huqu-
qida uzoq tarixiy evolyutsiya jarayoniga ega 
boʻlib, uning genezisi Qadimgi Rim huquqi-
ga borib taqaladi. Rim huquqida “compen-
satio” tushunchasi “dastlab qarshi talablarni 
oʻzaro hisobga olish” (Zimmermann, 1990) 
mexanizmi sifatida shakllangan boʻlib, “maj-
buriyatlarni tugatishning muhim vositala-
ridan biri (set-off)” (Kaser, 1971) sifatida 
qoʻllangan. Mazkur institut Rim huquqining 
klassik davrida rivojlanib, keyinchalik “Yev-
ropa kontinental huquq tizimlarida majburi-
yatlar huquqining fundamental institutlari-
dan biri”ga (Buckland & McNair, 1952) aylan-
gan. Zamonaviy fuqarolik huquqida esa kom-
pensatsiya tushunchasi mazmunan kengayib, 
nafaqat oʻzaro talablarni hisobga olish, balki 
huquqbuzarlik natijasida yetkazilgan moddiy 
va maʼnaviy zararni qoplashning umumiy hu-
quqiy mexanizmini ifodalovchi institut sifati-
da koʻriladi. 

Biroq kompensatsiyaning fuqarolik-huqu-
qiy tabiati toʻgʻrisida ilmiy adabiyotda turli, 
baʼzan qarama-qarshi qarashlar mavjud. Baʼzi 
olimlar uni javobgarlik chorasi sifatida tahlil 
qilsalar, boshqalar zararni qoplash mexanizmi 
yoki preventiv chora sifatida koʻrib chiqadilar. 
Bu masala nafaqat nazariy, balki amaliy aha-
miyatga ham ega, chunki kompensatsiyaning 
huquqiy tabiati uning qoʻllanish sohasi, miq-
dori va hisoblash mexanizmlarini belgilaydi.

Tadqiqotda kompensatsiya institutining 
fuqarolik-huquqiy tabiatiga oid nazariy qa-
rashlarni kompleks tahlil qilish, turli ilmiy 
yondashuvlarni qiyosiy oʻrganish hamda 
Oʻzbekiston Respublikasi qonunchiligini ta-
komillashtirish boʻyicha takli�lar ishlab chi-
qish maqsad qilingan. 

Tadqiqotning asosiy vazifalari quyidagi-
lardan iborat: 

– kompensatsiya tushunchasining tarixiy 
genezisini oʻrganish;

– kompensatsiyaning huquqiy tabiatiga 
oid turli nazariy yondashuvlarni tahlil qilish;

– kompensatsiya turlarining oʻziga xos xu-
susiyatlarini aniqlash; 

– xalqaro tajribani oʻrganish va qiyosiy 
tahlil qilish; milliy qonunchilikni takomillash-
tirish boʻyicha amaliy takli�lar berish.

Metodlar 
Ushbu tadqiqot bir qator oʻzaro bogʻliq 

metodlardan foydalangan holda amalga oshi-
rildi. Qiyosiy-huquqiy tahlil metodi yorda-
mida turli huquqiy tizimlar (AQSH, Yevropa 
Ittifoqi, Rossiya, Qozogʻiston) qonunchiligi va 
sud amaliyotidagi kompensatsiya instituti-
ning tartibga solinishi taqqoslandi. 

Nazariy tadqiqot usuli orqali kompensat-
siya institutining huquqiy tabiatiga oid naza-
riy qarashlar, ilmiy konsepsiyalar va yonda-
shuvlar oʻrganildi. 

Normativ-huquqiy tahlil metodidan foy-
dalanib, Oʻzbekiston Respublikasi Fuqarolik 
kodeksi, “Mualli�lik huquqi va turdosh hu-
quqlar toʻgʻrisida”gi Qonun hamda boshqa 
tegishli qonun hujjatlari, shuningdek, xorijiy 
mamlakatlarning qonun hujjatlari tahlil qi-
lindi. 

Tarixiy-huquqiy metod yordamida kom-
pensatsiya institutining Rim huquqidan za-
monaviy davrgacha boʻlgan tarixiy evolyutsi-
yasi tadqiq etildi. 

Funksional tahlil metodi kompensatsiya-
ning turli (restitutiv, kompensatsion, preven-
tiv) funksiyalari va ularning oʻzaro nisbatini 
oʻrganish imkonini berdi. 

Sud amaliyoti tahlili orqali turli mam-
lakatlar sudlarining kompensatsiya 
toʻgʻrisidagi qarorlari oʻrganildi. Tadqiqot 
jarayonida milliy va xalqaro qonun hujjatla-
ri, ilmiy adabiyotlar, sud qarorlari, xalqaro 
shartnomalar va statistik maʼlumotlar asosiy 
manbalar sifatida xizmat qildi.

Natijalar
Tadqiqot davomida kompensatsiya ins-

titutining huquqiy tabiati va unga oid naza-

riy qarashlar tahlil qilindi. Natijalar shuni 
koʻrsatadiki, kompensatsiya institutining 
huquqiy tabiatini aniqlashda yuzaga kelayot-
gan nazariy tortishuvlar quyidagi obyektiv va 
subyektiv omillar bilan belgilanadi:

a) terminologik noaniqlik muammosi: turli 
huquqiy tizimlarda “kompensatsiya” tushun-
chasining turlicha talqin qilinishi kontinental 
huquqda – “dédommagement” (Legiscom-
pare, 2016), “entschädigung” (Hartmann, 
2013); anglo-sakson huquqda – “damages”, 
“compensation” (Goldberg, 2006); oʻzbek 
huquqshunosligida – rus tilidan koʻchirilgan 
“компенсация” (Russian Federation, 1994) 
atamasi bilan milliy “tovon”, “zararni qop-
lash” (Mamadiev, 2025) tushunchalarining 
oʻzaro nisbati muammosi;

b) funksional koʻp qirralik: kompensatsi-
ya bir vaqtning oʻzida ham restitutiv (Smith, 
2003) (tiklovchi), ham kompensatsion (qop-
lovchi), ham preventiv (Parr, 2018) (oldini 
oluvchi) funksiyalarni bajarishi va har bir 
funksiyaga alohida eʼtibor berish lozimligi 
natijasida kompensatsiyaning “asl” tabiatini 
toʻliq ochib bera olmaslik xav�i bilan bogʻliq.

Kompensatsiyaning turlari va ularning hu-
quqiy tabiati

Zamonaviy fuqarolik huquqida kompen-
satsiya instituti bir necha turga boʻlinadi va 
har bir tur oʻziga xos huquqiy tabiatga ega. 
Kompensatsiyaning turlarini ajratish nafa-
qat nazariy, balki amaliy jihatdan ham mu-
him ahamiyatga ega, chunki har bir tur uchun 
qoʻllanish shartlari, hisoblash mexanizmlari 
va sud amaliyotining oʻziga xos xususiyatlari 
bor.

Moddiy zarar uchun kompensatsiya
Moddiy zarar uchun toʻlanadigan kom-

pensatsiya fuqarolik huquqida eng anʼanaviy 
va keng tarqalgan zararni qoplash shakli hi-
soblanadi. “Zarar deganda huquqi buzilgan 
shaxsning buzilgan huquqini tiklash uchun 
qilgan yoki qilishi lozim boʻlgan xarajatlari, 
uning mol-mulki yoʻqolishi yoki shikastlani-
shi (haqiqiy zarar), shuningdek, bu shaxs oʻz 
huquqlari buzilmaganida odatdagi fuqarolik 

muomalasi sharoitida olishi mumkin boʻlgan, 
lekin ololmay qolgan daromadlari (boy beril-
gan foyda) tushuniladi” (Republic of Uzbekis-
tan, 1995).

Moddiy zarar uchun kompensatsiyaning 
huquqiy tabiati restitutiv (tiklovchi) xarak-
terga ega boʻlib, uning asosiy maqsadi jabr-
lanuvchining mulkiy holatini huquqbuzarlik 
sodir etilgunga qadar mavjud boʻlgan holatga 
qaytarishdan iborat. Bu prinsip “restitutio in 
integrum” (toʻliq tiklanish) tamoyili sifatida 
kontinental huquq tizimlarida keng tan olin-
gan.

Moddiy zararni qoplashda ikki asosiy 
komponent ajratiladi:

a) “damnum emergens – lotincha ata-
ma boʻlib, “kelib chiqadigan zarar” degan 
maʼnoni anglatadi. Bu mulk qiymatining pa-
sayishi yoki boshqa oqibatli zarar kabi allaqa-
chon sodir boʻlgan haqiqiy, amalga oshirilgan 
yoʻqotishni anglatadi. Bu turdagi yoʻqotish 
kelajakda kutilgan yoʻqotishlardan, masa-
lan, yoʻqotilgan foydadan farq qiladi” (Legal 
Studies Database, 2026). Masalan, avtomobil 
toʻqnashuvida transport vositasining shikast-
lanishi, yongʻinda mulkning yoʻq boʻlib keti-
shi va shunga oʻxshash holatlar haqiqiy zarar-
ni tashkil etadi.

b) “boy berilgan foyda (lucrum cessans) – 
jabrlanuvchining huquqbuzarlik sodir etil-
maganda olishi mumkin boʻlgan, ammo ol-
magan daromadlari. Boy berilgan foydaning 
yoʻqotilishi (lucrum cessans) odatda kelib 
chiqadigan zararga (damnum emergens) qa-
rama-qarshidir” (Breton, 2021). Boy berilgan 
foydani aniqlash amaliyotda murakkab masa-
la hisoblanadi, chunki u ehtimoliy daromadni 
baholashni talab qiladi. Sud amaliyotida bu 
koʻpincha tara�larning kelishuvlari, biznes-re-
jalar, bozor tahlillari va boshqa dalillar asosi-
da belgilanadi.

Shuningdek, Oʻzbekiston Respublikasi 
qonunchiligida ham shaxsning oʻz huquqlari 
buzilmaganida odatdagi fuqarolik muoma-
lasi sharoitida olishi mumkin boʻlgan, lekin 
ololmay qolgan daromadlari (boy berilgan 

foyda) (Republic of Uzbekistan, 2000) deb 
baholanadi.

Moddiy zarar uchun kompensatsiyaning 
oʻziga xos xususiyati shundaki, u aniq pul 
mablagʻida ifodalanishi va isbotlanishi kerak. 
Jabrlanuvchi da’vogar oʻzi koʻrgan moddiy 
zararni hujjatli dalillar bilan tasdiqlab beri-
shi shart. Kompensatsiyaning mazkur turi 
maʼnaviy zarar uchun toʻlanadigan kompen-
satsiyadan tubdan farq qiladi.

Maʼnaviy zarar uchun kompensatsiya
Maʼnaviy zarar deganda jabrlanuvchiga 

qarshi sodir etilgan huquqbuzarlik harakati 
(harakatsizlik) oqibatida u boshidan kechir-
gan (oʻtkazgan) maʼnaviy va jismoniy (kamsi-
tish, jismoniy ogʻriq, zarar koʻrish, noqulaylik 
va boshqa) azoblar tushuniladi (Republic of 
Uzbekistan, 2000). Bu borada maʼnaviy zarar 
deganda fuqaroga tugʻilganidan yoki qonun 
asosida tegishli boʻlgan nomoddiy aktivlarga 
tajovuz qiluvchi yoki uning shaxsiy nomulkiy 
huquqlarini (masalan, hayoti, sogʻligʻi, shax-
siy qadr-qimmati, erkinligi, shaxsiy daxlsiz-
ligi, shaxsiy hayotning max�iyligi, shaxsiy va 
oilaviy sirlar, shaʼni va yaxshi nomi, yozish-
malar max�iyligi, telefon orqali suhbatlar, 
pochta joʻnatmalari, telegraf va boshqa aloqa-
lar, uyning daxlsizligi, harakatlanish erkinligi, 
yashash va yashash joyini tanlash erkinligi, 
oʻz mehnat qobiliyatini erkin tasarruf etish 
huquqi, faoliyat turi va kasbini tanlash huqu-
qi, xavfsizlik va gigiyena talablariga javob be-
radigan sharoitlarda ishlash huquqi, oilaviy 
va oilaviy aloqalarni hurmat qilish huquqi, 
sogʻliqni saqlash va tibbiy yordam olish hu-
quqi, oʻz ismidan foydalanish huquqi, baho-
lash xulosasini shakllantirishda ifodalangan 
haqoratlardan himoya qilish huquqi, muallif-
lik huquqi, muallifning ismga boʻlgan huqu-
qi, intellektual faoliyat natijasi mualli�ining 
boshqa shaxsiy nomulkiy huquqlari va bosh-
qalar) yoki fuqaroning mulkiy huquqlarini 
buzuvchi harakatlar (harakatsizlik) natijasi-
da kelib chiqadigan maʼnaviy yoki jismoniy 
azob-uqubatlar tushuniladi (Russian Federa-
tion, 2022).

Maʼnaviy zarar uchun kompensatsiya-
ning huquqiy tabiati haqida ilmiy adabiyotda 
turlicha qarashlar mavjud. Baʼzi olimlar uni 
toʻlaqonli kompensatsiya shakli deb hisobla-
salar, boshqalar “simvolik toʻlov” yoki “satis-
faksiya” (qoniqtirish) deb ataydilar. Bu torti-
shuvlar asosan maʼnaviy zararning nomoddiy 
tabiati va uni aniq pul ekvivalentida ifodalash 
qiyinligi bilan bogʻliq.

P.V. Krasheninnikov (2011) tahriri bi-
lan chiqqan manbada shunday deyilgan: 
“Maʼnaviy zarar haqida gap ketganda, biron-
bir mezonni belgilash qiyin. Daʼvogarlar nima 
uchun maʼlum miqdorni, sudlanuvchilar nima 
uchun boshqa miqdorni belgilaganini isbot-
lashlari kerak. Va keyin sud oʻz qarorini chi-
qarishi kerak”.

“Maʼnaviy zararni qoplash jabrlanuvchiga 
yetkazilgan maʼnaviy (ruhiy) yoki jismoniy 
azob-uqubatlar uchun pul kompensatsiyasi 
boʻlib, uni nomoddiy tabiati va oʻziga xosligi 
tufayli tiklab boʻlmaydi, bu esa maʼnaviy za-
rarni qoplash miqdorini aniq oʻlchash (baho-
lash)ning imkonsizligini ham belgilaydi.

Maʼnaviy zararni qoplash fuqarolik ja-
vobgarligining kompensatsiya funksiyasini 
aks ettiradi. Bu funksiya nomoddiy tabiati, 
noyobligi va eksklyuzivligi tufayli asl holat-
da tiklab boʻlmaydigan va ularning qiymatini 
aniqlab boʻlmaydigan buzilgan fuqarolik hu-
quqiy munosabatlariga taʼsir koʻrsatish vosi-
tasidir” (Karmanova, 2014).

Agar fuqaro uning shaxsiy nomulkiy hu-
quqlarini buzadigan yoki fuqaroning nomod-
diy aktivlariga tajovuz qiladigan harakatlar 
natijasida maʼnaviy zarar (jismoniy yoki ru-
hiy azob-uqubatlar) koʻrgan boʻlsa, shuning-
dek, qonunda nazarda tutilgan boshqa hollar-
da sud huquqbuzarga ushbu zarar uchun pul 
kompensatsiyasi toʻlash majburiyatini yukla-
shi mumkin.

Maʼnaviy zararni qoplash miqdorini belgi-
lashda sud huquqbuzarning aybdorlik daraja-
sini va boshqa tegishli holatlarni hisobga ola-
di. Sud, shuningdek, zarar koʻrgan fuqaroning 
individual xususiyatlari bilan bogʻliq jismoniy 

va ruhiy azob-uqubat darajasini ham hisobga 
olishi kerak (Russian Federation, 1994).

Intellektual mulk sohasida kompensatsiya
Intellektual mulk sohasidagi kompensat-

siya instituti oʻzining maxsus huquqiy tabiati 
va qoʻllanish mexanizmlari bilan ajralib tura-
di. Bu sohadagi kompensatsiya maʼnaviy za-
rarni qoplash mexanizmlaridan tubdan farq 
qiladi, chunki u nomoddiy obyektlarning hu-
quqiy muhofazasi bilan bogʻliq.

Xorijiy tajribani tahlil qiladigan boʻlsak, 
intellektual mulk sohasida kompensatsiya 
quyidagi shakllarda qoʻllanadi:

a) miqdori qonunda belgilangan kom-
pensatsiya – qonun hujjatlarida belgilangan 
minimal va maksimal miqdorlar doirasida 
toʻlanadigan kompensatsiya. Oʻzbekiston Res-
publikasi “Mualli�lik huquqi va turdosh hu-
quqlar toʻgʻrisida”gi (Republic of Uzbekistan, 
2021) Qonunining 65-moddasida “… zarar 
qoplanishi oʻrniga bazaviy hisoblash miqdo-
rining yigirma baravaridan ming baravariga-
cha miqdorda toʻlanishi lozim boʻlgan tovon” 
nazarda tutilgan;

b) ikki barobar kompensatsiya – huquqbu-
zar tomonidan noqonuniy ishlatilgan tovar-
lar, materiallar yoki boshqa obyektlar qiy-
matidan ikki baravar miqdorda toʻlanadigan 
kompensatsiya. Bu borada Qozogʻiston Res-
publikasi qonunchiligida “asar nusxalari qiy-
matining ikki baravari miqdorida yoki asar-
dan foydalanish huquqi qiymatining ikki ba-
ravari miqdorida, oʻxshash holatlarda odatda 
asardan qonuniy foydalanish uchun undi-
riladigan narx asosida belgilanadigan kom-
pensatsiya toʻlash” (Republic of Kazakhstan, 
1996) belgilangan;

d) huquqbuzarning daromadini qaytarish
huquqbuzar intellektual mulk huquqini no-
qonuniy ishlatish orqali olgan barcha daro-
madni huquq egasiga qaytarishni nazarda tu-
tadi. 

Koʻpgina ilgʻor huquqiy tizimlarda da-
romadni qaytarish instituti keng qoʻllanadi. 
AQSHda Lanham qonuni huquq egasiga hu-
quqbuzarning foydasini undirish huquqini 

beradi. Ushbu qonunni qoʻllash boʻyicha sud 
amaliyoti ham mavjud boʻlib, unda aytilishi-
cha: “Amerika Qoʻshma Shtatlari Oliy sudi 
tomonidan “Romag Fasteners, Inc. v. Fossil 
Grp., Inc.” ishi yuzasidan 2020-yil 23-aprelda 
chiqarilgan muhim qarorda sud bir ovozdan 
shuni eʼtirof etdiki, Lanham qonuni doirasi-
da tovar belgisi egasining huquqbuzardan 
foydasini undirishi uchun huquqbuzarlik-
ning qasddan sodir etilganini (willful infrin-
gement) isbotlashi zarur shart emasligini bir 
ovozdan maʼqulladi va bu bir nechta okrug 
sudlari oʻrtasidagi sezilarli tafovutni hal qil-
di” (Romag Fasteners, Inc. v. Fossil Grp., Inc., 
2020).

Shu bilan birga, daromadni qaytarish ins-
titutining bunday keng qoʻllanishi huquqshu-
noslar orasida bir xil baholanmaydi. Ayrim 
olimlar ushbu mexanizmni huquqbuzarlik-
ning iqtisodiy ragʻbatini yoʻqotuvchi sama-
rali vosita sifatida eʼtirof etsalar, boshqalar 
esa uni fuqarolik-huquqiy javobgarlik che-
garalarini kengaytirib yuborishi, hatto ay-
rim holatlarda jazolovchi xarakter kasb eti-
shi mumkinligini taʼkidlaydilar. Aynan mana 
shu qarama-qarshi yondashuvlar daromadni 
qaytarish shaklining amaliy ahamiyatini, xu-
susan, huquqbuzar sezilarli foyda koʻrgan, bi-
roq huquq egasining real zarari kam boʻlgan 
vaziyatlarda yanada dolzarb qilib qoʻyadi.

Huquqshunos olim A.G. Karapetov bu bo-
rada: “Ushbu shakl, ayniqsa, huquqbuzar 
katta foyda olgan, ammo huquq egasining 
haqiqiy zarari nisbatan kam boʻlgan hollarda 
muhim ahamiyat kasb etadi, chunki asosiy 
maqsad – huquqbuzarning noqonuniy hara-
katlaridan foyda koʻrmasligi va kelajakda hu-
quqbuzarliklarning oldini olishdir”, – deydi 
(Karapetov, as cited in Lukyanov, 2024).

Intellektual mulk sohasida kompensatsiya-
ning oʻziga xos xususiyatlari

birinchidan, bu sohadagi kompensatsiya 
jabrlanuvchini haqiqiy zararni isbotlash yu-
kidan ozod qiladi. Klassik zararni qoplashdan 
farqli oʻlaroq, huquq egasi aniq zarar miqdori-
ni hujjatlar bilan tasdiqlab berishi shart emas;

ikkinchidan, kompensatsiya nafaqat res-
titutiv, balki kuchli preventiv funksiyani ham 
bajaradi. Intellektual mulk huquqlarini buz-
ganlik uchun yuqori miqdordagi kompensat-
siya belgilash kelajakda huquqbuzarliklar-
ning oldini olishga xizmat qiladi;

uchinchidan, bu sohadagi kompensatsiya 
miqdori oldindan belgilangan meʼyorlar aso-
sida aniqlanadi. Bu sud jarayonlarini sodda-
lashtiradi va tara�lar uchun huquqiy aniqlikni 
taʼminlaydi.

Muhokama
Yuqorida keltirilgan tadqiqot natijalari 

kompensatsiya institutining nazariy va ama-
liy jihatlarini chuqur muhokama qilishni ta-
lab etadi. Nazariy yondashuvlar tahlili shuni 
koʻrsatadiki, kompensatsiyaning huquqiy ta-
biati toʻgʻrisida mavjud qarashlar xilma-xil-
ligi tasodi�iy emas, balki mazkur institutning 
oʻziga xos murakkabligi bilan bogʻliq.

Ilmiy tortishuvlarning asosiy sabablari:
birinchi sabab, metodologik yondashuvlar 

farqi – pozitivistik yoʻnalish tarafdorlari kom-
pensatsiyani faqat qonun hujjatlarida mus-
tahkamlangan normalar orqali tahlil qilsalar, 
tabiiy huquq maktabi vakillari uni adolat, 
ekvivalentlik kabi universal tamoyillar nuq-
tayi nazaridan baholaydilar. Ushbu ikki yon-
dashuv oʻrtasidagi ziddiyat kompensatsiya 
tabiatiga turlicha taʼri�lar berilishiga olib ke-
ladi;

ikkinchi sabab, interdissiplinar xarakter – 
kompensatsiya nafaqat huquqiy, balki iqti-
sodiy kategoriya hamdir. Iqtisodchilar uni 
resurslarni samarali taqsimlash mexanizmi 
sifatida koʻrsalar, huquqshunoslar huquqiy 
adolatni taʼminlash vositasi sifatida qaray-
dilar. Bu ikki nuqtayi nazar har doim ham 
uygʻunlikda boʻlavermaydi;

uchinchi sabab tarixiy relyativizm – kom-
pensatsiya instituti turli huquqiy madani-
yatlarda har xil yoʻllar bilan rivojlangan. Rim 
huquqida “compensatio” asosan texnik-hi-
sob mexanizmi boʻlsa, zamonaviy huquqda u 
keng ijtimoiy-huquqiy funksiyalarni bajaradi. 
Bu tarixiy transformatsiya olimlar oʻrtasida 

kompensatsiyaning “asl” mohiyatiga nisbatan 
turli talqinlar paydo boʻlishiga sabab boʻlgan;

toʻrtinchi sabab, moddiy va maʼnaviy za-
rarning oʻziga xosligi – maʼnaviy zarar uchun 
toʻlanadigan kompensatsiyani klassik zararni 
qoplash mexanizmlari toʻliq qamrab ololmay-
di, chunki nomoddiy ziyonni aniq pul ekviva-
lentida ifodalash qiyin. Baʼzi olimlar bunday 
kompensatsiyani “shartli” yoki “simvolik” 
deb atashsa, boshqalar uni toʻlaqonli zararni 
qoplash shakli deb eʼtirof etadilar.

Qayd etilganlarga koʻra, fuqarolik huqu-
qi nazariyasida kompensatsiya institutining 
huquqiy tabiatiga nisbatan turli ilmiy yonda-
shuvlar shakllangan boʻlib, ular asosan kom-
pensatsiyaning vazifasi, maqsadi hamda maj-
buriyatlar tizimidagi oʻrni bilan belgilanadi. 
Bir guruh olimlar kompensatsiyani majburi-
yatlarni tugatish vositasi sifatida talqin eta-
di. Ushbu yondashuvga koʻra, kompensatsiya 
qarshi talablarni oʻzaro hisobga olish orqa-
li tara�lar oʻrtasidagi huquqiy munosabatni 
soddalashtiradi va iqtisodiy muvozanatni 
taʼminlaydi. Bunda “kompensatsiya/set-off – 
hisob-kitob (accounting) xarakteridagi mexa-
nizm boʻlib, majburiyatlarni oʻzaro kamayti-
radi yoki tugatadi” (International Institute for 
the Uni�ication of Private Law, 2004), – deb 
qaraladi.

Ikkinchi yondashuv tarafdorlari esa kom-
pensatsiyani delikt majburiyatlar doirasi-
da koʻrib, uni zararni qoplashning huquqiy 
shakli sifatida baholaydi. Mazkur nuqtayi na-
zarga koʻra, “…zararni qoplash fuqarolik hu-
quqlarini himoya qilishning universal usuli 
boʻlib, nafaqat majburiyatlar, balki fuqarolik 
huquqining boshqa institutlari uchun ham 
qoʻllanadi” (Bykina, 2011). Bu yondashuvda 
kompensatsiyaning restavratsion (tiklovchi) 
funksiyasi ustuvor boʻlib, u jabrlanuvchining 
buzilgan huquqlarini qayta tiklashga qaratil-
gan mexanizm sifatida izohlanadi.

Uchinchi konseptual yondashuv kompen-
satsiyani fuqarolik-huquqiy javobgarlik insti-
tutining tarkibiy qismi sifatida koʻradi. Bu qa-
rashga koʻra, kompensatsiya nafaqat zararni 

qoplash vositasi, balki preventiv (oldini oluv-
chi) funksiyani ham bajaradi. Masalan, Yevro-
pa Ittifoqi huquqida kompensatsiya “raqobat 
qoidalarining ishlashini kuchaytiradi va ra-
qobatni cheklash yoki buzishga moyil boʻlgan 
shartnomalar yoki amaliyotlarni toʻxtatadi” 
(Leczykiewicz, 2017).

Bundan tashqari, kompensatsiya institu-
tining funksional vazifasi ham turlicha izoh-
lanadi: ayrim olimlar uni faqat zarar koʻrgan 
tomon manfaatlarini tiklashga qaratilgan vo-
sita deb bilsalar, boshqalar unga ijtimoiy  tar-
tib-intizomni taʼminlash va kelgusida huquq-
buzarliklarning oldini olishga xizmat qiluvchi 
vosita sifatida qaraydilar (Mamadiev, 2025).

Boshqa bir olimlarning �ikrlariga koʻra 
kompensatsiyaning huquqiy tabiatini aniq-
lash masalasi dolzarb hisoblanadi. Baʼzi hu-
quqshunoslar (Afanasyev & Morozov, 2023) 
uni maʼnaviy zararni qoplash shakli sifatida 
koʻrsa, boshqalar (Shmakov & Bulgakova, 
2011) uni alohida, mustaqil majburiyat turi 
sifatida eʼtirof etadi. Masalan, maʼnaviy zarar 
uchun toʻlanadigan kompensatsiya real iqti-
sodiy zarar bilan bevosita bogʻliq emas, bal-
ki shaxsning shaʼni, qadr-qimmati va boshqa 
nomoddiy boyliklari buzilgani uchun beriladi. 
Shu sababli uni klassik “zararni qoplash” ins-
titutiga kiritish toʻliq toʻgʻri boʻlmaydi.

Umuman olganda esa bugungi kunda 
kompensatsiya institutining kompleks ta-
biatiga urgʻu berish maqsadga muvo�iq. 
Chunki kompensatsiya bir vaqtning oʻzida 
ham majburiyatlarni hisobga olish mexa-
nizmi, ham zararni qoplash vositasi hamda 
fuqarolik-huquqiy javobgarlik shakli sifa-
tida namoyon boʻlishi mumkin. Ushbu yon-
dashuv kompensatsiyani yagona tor doi-
rada emas, balki fuqarolik muomalasining 
turli sohalarida amal qiluvchi universal 
huquqiy instrument sifatida baholash lo-
zimligini koʻrsatadi. Shu orqali kompensat-
siya instituti fuqarolik huquqining adolat, 
ekvivalentlik va muvozanat tamoyillarini 
taʼminlashga xizmat qiluvchi koʻp funksiyali 
mexanizm sifatida eʼtirof etiladi.

Turli yondashuvlar va olimlarning �ikrla-
ridan shu narsa maʼlumki, ilmiy qarashlar-
ning xilma-xilligi kompensatsiya institutining 
nafaqat tarixiy, balki funksional va norma-
tiv jihatdan ham murakkab huquqiy hodisa 
ekanini koʻrsatadi. Bu esa mazkur institutni 
oʻrganishda faqat bitta nazariy yondashuv bi-
lan cheklanib qolmasdan uni fuqarolik huquqi 
tizimining turli elementlari bilan uzviy bogʻliq 
holda tahlil qilish zarurligini koʻrsatadi.

Xulosa
Kompensatsiya institutining fuqarolik-hu-

quqiy tabiatiga oid oʻtkazilgan ilmiy tahlil qu-
yidagi xulosalarga kelish imkonini beradi:

Birinchidan, kompensatsiya instituti za-
monaviy fuqarolik huquqida murakkab, koʻp 
funksiyali huquqiy mexanizm sifatida namo-
yon boʻladi. Uning huquqiy tabiati bir tomon-
lama talqin qilinishi mumkin emas, kompen-
satsiya bir vaqtning oʻzida ham majburiyat-
larni tugatish vositasi, ham zararni qoplash 
mexanizmi, ham fuqarolik-huquqiy javobgar-
lik shakli sifatida amal qiladi.

Ikkinchidan, kompensatsiyaning fuqaro-
lik-huquqiy tabiatiga oid ilmiy qarashlar xil-
ma-xilligi obyektiv xarakterga ega boʻlib, u 
quyidagi omillar bilan belgilanadi: termino-
logik noaniqlik, funksional koʻp qirralik, me-
todologik yondashuvlar farqi, interdissiplinar 
xarakter hamda tarixiy relyativizm. Ushbu 
omillarning har biri kompensatsiya instituti-
ni turli nuqtayi nazardan tahlil qilish zarurli-
gini koʻrsatadi.

Uchinchidan, kompensatsiyaning turli 
shakllari: moddiy zarar uchun kompensatsi-
ya, maʼnaviy zarar uchun kompensatsiya va 
intellektual mulk sohasidagi kompensatsiya 
oʻziga xos huquqiy tabiat va qoʻllanish mexa-
nizmlariga ega. Moddiy zarar uchun kompen-
satsiya restitutiv (tiklovchi) xarakterga ega 
boʻlsa, maʼnaviy zarar uchun kompensatsiya 
satisfaksiya (qoniqtirish) funksiyasini bajara-
di, intellektual mulk sohasidagi kompensatsi-
ya esa kuchli preventiv taʼsirga ega.

Toʻrtinchidan, zamonaviy davr talabla-
ri, xususan, intellektual mulk huquqlarining 

kengayishi, raqamli texnologiyalarning ri-
vojlanishi va xalqaro iqtisodiy integratsiya 
jarayonlari kompensatsiya institutini yanada 
takomillashtirish zaruratini tugʻdirmoqda. Bu 
borada milliy qonunchilikni xalqaro standart-
larga muvo�iqlashtirish, kompensatsiya miq-
dorlarini belgilashning yagona mezonlarini 
ishlab chiqish hamda sud amaliyotini umum-
lashtirish dolzarb vazifalardan hisoblanadi.

Beshinchidan, kompensatsiya instituti fu-
qarolik huquqining fundamental tamoyillari 
– adolat, ekvivalentlik va muvozanat tamo-
yillarini taʼminlashga xizmat qiluvchi univer-

sal huquqiy instrument sifatida eʼtirof etili-
shi lozim. Uning samarali qoʻllanishi nafaqat 
individual huquqlarni himoya qilish, balki 
umumiy huquqiy tartibni mustahkamlash 
va fuqarolik muomalasining barqarorligini 
taʼminlashda katta ahamiyatga ega.

Yuqorida bayon etilganlar kompensatsi-
ya institutining nazariy asoslarini chuqurroq 
oʻrganish, uning amaliy qoʻllanish mexanizm-
larini takomillashtirish hamda Oʻzbekiston 
Respublikasi fuqarolik qonunchiligida ushbu 
institutni yanada rivojlantirish boʻyicha tak-
li�lar ishlab chiqish zarurligini koʻrsatadi.

